
Jonas

Waza Mebpezumazuma si Jonas te NENGAZEN

1 Ne zuen timpu he zutun, migkegiyan te
NENGAZEN si Jonas he anak ni Amitai. Ke sikandin
te, 2 “Seguguné ka hendiya te zekela he inged
he Nineve, ne kegiyi nu is menge etew zutun,
he engkezi zan is mezaat he menge ulaula zan su
sumala is neehe ku, utew subra is kezaat te menge
ulaula zan.” 3 Piru waza mebpezumazuma si
Jonas sumibpeleguyan din is NENGAZEN pehendiya
te Tarshish. Midhendiya sikandin te Jopa, ne
zutun duen barku he edhendiya te Tarshish.
Mibayad sikandin te piliti, ne hein nekevayad
en, mid-untud dutun te varku he ebpehendiya te
Tarshish su wey zin mepeleguyi is NENGAZEN.

4 Ne hein dutun en te zagat, impepengeramag
te NENGAZEN te utew mevandes, ne tenged te ke-
vandes din henduen be te egkezeetan en haaza
is barku. 5 Ne tenged te utew nengahandek is
menge terebahanti, ne is kada sevaha kandan
mid-ampu diya te kandin he menge ed-ezapen.
Ne impenimbag dan en is menge karga zutun te
varku su wey mebmahagkap.

Ne si Jonas mula, nehurep diya te zizalem he
vahin te varku. ¢ Ne midhendiya te kandin is
kepitan dutun te varku. Ke sikandin te, “Maan
is iyan nu za is kedlipezeng nu? Enew ka, wey
medhangyu diya te kenikew he ed-ezapen. Sukela
ke mehizuwi kiw zin ne kene kiw zed egkegera.”

7Ne mibpelelelaga is menge terebahanti zutun
te varku, ne iyan neuyunan dan he ibaré dan
pinaagi te ripa ke hentei is edsilutan he iyan hi-
nungdan he impepengeramag te utew mevandes.
Ne zutun te kedripa zan iyan neripahan si Jonas.
8 Ne zutun migkegiyan dan si Jonas te, “Maan is
nehitavu heini is bagyu? Maan is kayi ka? Hen-
dei ka ebpuun? Hengkey is ngazan te nasyun
nu? Hengkey ka he kelasi te etew?” 9 Ne ke si
Jonas te, “Hebriyuhanen a ne iyan ed-ezapen ku
is NENGAZEN, is Megbevaya diya te langit he iyan
midlimbag te zagat wey tana.” 10 Ne midtudtu-
lan sikandan ni Jonas mehitenged te kene din
kebpezumdumahi te sugu te NENGAZEN kandin.
Ne tenged dutun utew zan nengahandek, ne ke
sikandan te, “Kena meupiya haaza is mid-ulaula
nu.”

11 Ne zutun mid-iseg en is kevandes te keramag,
ne migkegiyan dan si Jonas te, “Hengkey is ed-ul-
ulahan dey kenikew su wey meengked heini is
utew zekela he vagel su wey key kena mekeizi?”
12 Ne ke si Jonas te, “Itimbag a keniyu ziya te
zagat, ne egkeengked heini is mevandes he kera-
mag, su tenged te salé ku ne neuwit-uwit kew.”
13 Iyan, midhimu zan pa is taman te egkehimu
zan. Midsigudu zan mebpemegsey su wey meke-
hendiya te veyvey haaza is barku. Iyan, waze dan

nehimu su nasi en man medlavew is kevandes
te keramag. 14 Umbe, midhangyu dan diya te

NENGAZEN he ke sikandan te, “He NENGAZEN, kene
nu himuwa he mebpatey key tenged te kebpatey
kayi te etew pinaagi te kedtimbaga zey kandin
diya te zagat. Kené key kenikew siluti tenged te

kegkehimetayi zey kandin, su heini is nehitavu,
NENGAZEN, kenikew he ulaula su midhimu nu
is egkesuatan nu.” 15 Ne zutun mibitbit dan si
Jonas ne intimbag dan diya te zagat, ne segu-
guna mibmelinew is dagat. 16 Ne tenged kayi
he hitavu, dekela is kedtahud te menge etew te
NENGAZEN. Umbe mibpemuhat dan sikandin wey
zuen menge penaad dan diya te kandin.

17 Ne zuen utew zekela he isda he integana te
NENGAZEN su wey zin meeveleng si Jonas, ne ziye
si Jonas te getek dutun te isda seled te tetelu he
andew wey tetelu he kezukileman.

2

Is Ampu ni Jonas
I Ne zutun te ziye si Jonas te getek te isda, mid-

ampu sikandin diya te NENGAZEN he Megbevayé

din. 2 Ke sikandin te,

“NENGAZEN, edsempiten ku sikew tenged te ke-
meregenan he neegiyan ku.

Ne midineg a kenikew.

Ne midtevangan a kenikew hein edserupatey ad.

3Ne guntaan intimbag a kenikew kayi te mezalem,
ne zini ad te zizalem te zagat.

Ne nelened a wey netembunan a te zekela he
menge vagel he midhimu nu.

4Minsan pa te impekeziyu a puun kenikew, netue-
nan ku he ebpekehendiya a gihapun te seg-
radu he valey nu.

5 Inteledted ad te wahig ne henduen te egkelened

ad.
Is ulu ku, nevukusan te sagbet diya te zagat.

6 Kunaan ku ke nepirisu ad diya te kinezizeleman
te wahig te waza pidtemanan.

Piru inggaun a kenikew puun te kinezizeleman,
He NENGAZEN he Megbevaye ku.

7Ne hein edserupatey ad, netenuzan ku sikew.

Ne zutun mid-ampu a, ne is ampu ku nezineg nu,

su nekeuma ziya te kenikew zutun te segradu he
valey nu, ne midtavak nu haaza.

8 Sikan is menge etew he iyan edsimbahan dan
is duma he menge ed-ezapen, ne mid-
engkezan dan is gagew nu kandan.

9 Iyan, siak mula, emun edlibriyen a kenikew ne
ebpemuhaten ku sikew te kanta te kebpese-
lamat.

Ne heini is impenaad ku, edtumanen ku.

Sikew is NENGAZEN, iyan ka ebpekelibri!”

10 Ne midsugl te NENGAZEN sikan is isda he iuté

din si Jonas diya te veyvey, ne midtuman dutun te

isda haaza is insugu kandin.

3

Midhendiya si Jonas te Nineve

1 Ne migkegiyan en maan te NENGAZEN si Jonas
te, 2 “Hendiye kad human te zekela he inged he
Nineve, ne isangyew nu sikan is migkagi ku ziya
te kenikew.” 3 Ne human mebpezumazuma si
Jonas, ne midhendiya sikandin te Nineve. Ne is
Nineve utew zekela he inged; tetelu he andew is
kedhipenawa zutun ne human ta egkepangkus.

4Ne mibpuun medseled si Jonas dutun te inged,
ne zutun te kebpuun din senga andew is ked-
hipanew zin. Midweliyan din is menge etew ziya

te Nineve he ke sikandin te, “40 da he andew
is kelugayad ne edlimasen kew en te Megbevaya
sumala is migkagi zin kayi te kediey!”

5 Ne tenged dutun midtuu te Megbevaya is
menge tig-Nineve. Mibpuasa sikandan, ne is lan-
gun kandan, dekela se zeisey is pid-etawan din,
ne mibivisti te saku wey mibpuasa he tuus te
ed-engkezan dan en is mezaat he menge ulaula

zan. % Ne hein netudtulan is hadi dan dutun te
inged, ne mid-aweé sikandin diya te pinuuweé din

te kedhadi. In-awe din is samput din te kedhadj,
ne mibivisti sikandin te saku wey ziya sikandin
mebpinuu te avu. 7 Ne midhimu zutun te hadi
is sugu he edhenduen te, “Iyan sugu te hadi wey
te menge upisyal zin is: Kinahanglan he kene
dépa megkaan wey med-inum is minsan hentei
he nesakup dutun te ginhedian, wey kené daan
déepa ibpekaan wey ibpeinum is langun he menge
vaka, kerehidu, etawa kambing. 8Is langun ki-
nahanglan he mebivisti te saku, wey kinahanglan
daan he ebelhenan te saku is menge uyagen. Ki-
nahanglan he med-ampu diya te Meghevaya is
uman sevaha te ked-ampu he utew hustu. Ne
kinahanglan daan he engkezi te uman sevaha is
mezaat he menge ulaula wey kebpendaagdaag.
9 Su kela ke maawe ded is pauk te Megbevaya
kenitew. Kela ke meilisi zed is pauk din te hizu ne
keneé kiw zed egkengegera.”

10 Ne hein naaha te Megbevaya is mid-ulaula
zanheiyanisked-engkezizante mezaathe menge
ulaula, nehizuwan din sikandan ne wazeé din
sikandan leusi te edlimas.

4

Nepauk si Jonas Tenged te Kegkehizuwi te
NENGAZEN te menge Tig-Nineve
1 Piru waza mesuat si Jonas, kekena, utew
sikandin neepes. 2 Ne mid-ampu sikandin diya te
NENGAZEN he ke sikandin te, “NENGAZEN, heini is
kebpeseyluwa nu te menge tig-Nineve, ne zaan ku
en he netueni zutun te aney he kedsugua nu kedi,
umbe migaanggaan a mebpelaguy pehendiya te
Tarshish. Su netuenan ku he veligegawen ka wey
hihizuwen he Megbevaya. Ne mepelevayen wey
nepenu te hizu wey andam he kena edlaus edsi-
lut te menge etew he ed-iniyug te mezaat. 3 Ne
guntaan, deyzey ke edhimetayan ad kenikew, su
meupiya pa ke ebpatey a kena te uuyag a.” 4 Ne
midtavak is NENGAZEN. Ke sikandin te, “Kenée ka
engayan he egkepauk tenged kayi te mid-ulaula

ku.”
5 Ne zutun midhipanew si Jonas pehendiya te

zapit te edsilaan dutun te inged he Nineve. Ne
hein nekeuma zutun, midlelawig sikandin, ne
zutun sikandin mebpimpinuu is edhelung. Su
ebpesesegazen din ke hengkey is egkeulaula zutun
teinged. 6 Ne mibpengelinteuwan te NENGAZEN he
Megbevaya, he medtuvu dutun te uvey ni Jonas
is tevayag he seguguna ebpenguyabpat su wey
melembungi si Jonas. Ne haaza neketavang ki
Jonas ne utew sikandin nelipey. 7 Iyan, te egkeri-
waswas dutun te sunud he andew, duen tetaru he
impeketket te NENGAZEN dutun te tevayag su wey

megangu haaza.
8 Ne hein midsilé en is andew ne impepengera-
mag te NENGAZEN te meinit he keramag he ebpuun

te edsilaan. Ne midluyahan si Jonas tenged
te Kkeinit te andew. Ne egkesuat en sikandin
he ebpatey, ne ke sikandin te, “Meupiya pa ke
ebpatey ad kena te uuyag a.” 9 Iyan, migkagi
is Megbevaya diya te ki Jonas te, “Dait be he
igkepauk nu is kegkegangu keniyan te tevayag?”
Ne midtavak si Jonas te, “Uya, dait iyan he
egkepauk a. Umbe meupiya pa ke ebpatey ad
nasi.” 10 Ne migkagi is NENGAZEN te, “Heeyan
is tevayag he midtuvu wey nenguyabpat seled te
sengekezukileman da, ne negangu te kegkesunud
he andew ne waza kenikew he vaal zutun, kené
ka iyan mibpetuvu duen, iyan, minsan pa zutun
egkenugunan nu gihapun. 11 Ne iyan e pa kena
mehizu te Nineve, keniyan te inged he zuen duen
subra he 120,000 he menge etew he waze dan
hanew zuen te kesuguan ku, ne zuen pa mahabet
he menge uyagen?”

